
Астанадағы Аграрлық университеттің студенттері Польшаның жоғары оқу орындарының бірінде білімдерін жетілдіру мүмкіндігіне ие болды

АСТАНА. Қазанның 22-сі. ҚазАқпарат /Гүлмира Әлиакпарова/ - Астанадағы Қазақ агротехникалық университетінің студенттері Польшаның ірі жоғары оқу орындарының бірінде білімдерін жетілдіру мүмкіндігіне ие болды.  

Үстіміздегі аптада елордадағы С.Сейфуллин атындағы Қазақ агротехникалық университетіне білім және ғылым саласында ынтымақтастықты орнату мақсатында Польшадан делегациясы келді. Оның құрамында Познань жаратылыс ғылымдары университетінің ректоры Гжегожа Скшипчак, Познань Экономика департаментінің бас маманы Павел Валишевски, сонымен қатар Қазақстан Республикасындағы Польша Елшілігінің кеңесшісі Павел Эссе болды.

 Кездесу барысында екі университет басшылары мен ҚазАТУ-дың агрономия, экономика, ветеринария және мал шаруашылығы технологиясы факультеттерінің өкілдері бірқатар бағыттар бойынша ынтымақтастықта жұмыс істеуге уағдаласты. Солардың бірі - студенттер алмасып, оларды ағылшын не поляк тілдерінде бір жыл немесе бір семестр оқыту.

 Г.Скшипчактың айтуынша, қазақстандық студенттер тез бейімделуі үшін өзі басқарып отырған университетте поляк тілі курсын ұйымдастыру мүмкіндігі бар. Онымен бірге Жаратылыс ғылымдары университетінің жанында ғылыми тағлымадан өту үшін барлық жағдайлар жасалған, тағлымадан өту орындарының бірі - биотехнологиялық шағын зауыт.

 Айта кетейік, бүгінде Польшаның аталмыш жоғары оқу орнында 13 мың студент білім алуда. Оның 10 мың гектар аумағында екі ірі ғылыми орталық орналасқан.

 Кездесу соңында ЖОО ректорлары магистрлер мен PhD докторларын дайындау, студенттер мен оқытушылар алмасу, студенттердің іс-тәжірибеден, оқытушылардың ғылыми тағлымадан өтуі жөніндегі өзара түсіністік туралы меморандумға қол қойды.

